
НИЗОМ

I. Умумий қоидалар

1. Ўзбекистон Республикаси Адлия вазирлигининг Ҳуқуқий тарғибот 
ва маърифат бошқармаси (бундан буён матнда бошқарма деб аталади) Ўзбекистон Республикаси Адлия вазирлиги (бундан буён матнда вазирлик деб аталади) марказий аппаратининг таркибий бўлинмаси ҳисобланади.
2. Бошқарма ўзининг фаолиятида Ўзбекистон Республикасининг Конституцияси 
ва қонунлари, Ўзбекистон Республикаси Олий Мажлиси палаталарининг қарорлари, Ўзбекистон Республикаси Президентининг фармонлари ва қарорлари, Ўзбекистон Республикаси Вазирлар Маҳкамасининг қарорлари ва бошқа норматив-ҳуқуқий ҳужжатлар, Ўзбекистон Республикаси Адлия вазирлиги тўғрисидаги низом, вазирлик ҳайъатининг қарорлари, Ўзбекистон Республикаси адлия вазирининг (бундан буён матнда вазир деб аталади) буйруқлари ва фармойишларига, шунингдек мазкур Низомга амал қилади.

3. Бошқарма Давлат органларининг ҳуқуқий тарғибот ва маърифат соҳасидаги ишларини мувофиқлаштириш бўйича Идоралараро кенгашнинг ишчи органи ҳисобланади.

II. Бошқарманинг вазифалари ва функциялари

4. Бошқарманинг асосий вазифаси мамлакатда ҳуқуқий тарғиботни амалга ошириш, аҳолига қабул қилинаётган қонун ҳужжатларининг моҳияти ва аҳамиятини етказиш, аҳолининг ҳуқуқий саводсизлигини йўқ қилиш бўйича чора-тадбирларни амалга ошириш, шунингдек давлат органлари ва ташкилотларининг ҳуқуқий тарғибот соҳасидаги ишларини мувофиқлаштиришдан иборатдир.

5. Бошқарма ўзига юкланган вазифага мувофиқ қуйидаги функцияларни амалга оширади:

а) ҳуқуқий саводсизликни йўқ қилишга қаратилган аҳолининг ҳуқуқий онги 
ва ҳуқуқий маданияти даражасини юксалтириш соҳасида:

ҳуқуқий саводсизликни йўқ қилишга, жамиятда инсон ҳуқуқ ва эркинликларига ҳурмат муносабатини шакллантиришга қаратилган аҳолининг ҳуқуқий онги ва ҳуқуқий маданияти даражасини юксалтириш бўйича аниқ мақсадга қаратилган чора-тадбирларни амалга оширади (бунда турли мавзуларда акциялар, жумладан смс, хештег, сўров, беллашув, кўрик танлов, ўйин, викторина ва конкурсларни ташкил қилиш, буклет, 
флаер, наклейка, лифлетларни тайёрлаш ва тарқатиш ҳамда бошқа тадбирларни амалга оширади); 

энг долзарб, аҳолини қизиқтирадиган масалаларни белгилайди ва улар бўйича манзилли ва предметли ҳуқуқий тарғиботни амалга оширади, аҳолига қонун ҳужжатлари мазмун ва моҳиятини етказиш бўйича чоралар кўради (бунда веб-ресурслар, онлайн платформа ва ижтимоий тармоқларда турли қизиқарли муҳокама майдончалари, вертуал ўйинларни яратади ва уларни амалга оширади, ижтимоий тармоқларда қонун ҳужжатларини тарғиб қилиш бўйича турли фаол гуруҳлар, ботлар ва бошқаларни ташкил қилади); 

ҳуқуқий тарғиботнинг инновацион усулларидан кенг фойдаланишни, шу жумладан веб-технологияларни қўллашни кенгайтиришни таъминлайди;

аҳолининг турли қатламлари, шу жумладан тадбиркорлар ва ёшларнинг ахборотга бўлган эҳтиёжларини ҳисобга олган ҳолда ҳуқуқий тарғибот ва маърифатни амалга оширишнинг замонавий механизмларини жорий этиш чораларини кўради;

ижрочилар ва аҳолини қонунчиликнинг моҳияти ва аҳамияти тўғрисида хабардор қилишнинг сифатини тубдан ошириш, ушбу фаолиятни ташкил қилишга принципиал 
янги ёндашувларни ишлаб чиқиш бўйича комплекс чора-тадбирлар кўрилишини таъминлайди;

ижрочилар ва аҳолини қонунчиликнинг моҳияти ва аҳамияти тўғрисида хабардор қилиш мақсадида оммавий ахборот воситалари орқали ҳуқуқий тарғиботни амалга оширишнинг устувор йўналишлари тўғрисида таклифлар тайёрлайди;

ижрочилар ва аҳолини қонунчиликнинг моҳияти ва аҳамияти тўғрисида хабардор қилишнинг сифатини тубдан яхшилаш мақсадида кенг жамоатчилик фикрини ўрганади, таҳлил қилади, ушбу соҳадаги ишларни янада такомиллаштириш борасида таклифлар ишлаб чиқади;

ҳуқуқий мавзуларда видеоролик ва бошқа лойиҳалар (аудиоёзув, аннимация, мултфильм, фотосуръат, артмаҳсулотлар, комикслар, троллар, реклама роликлари) ишлаб чиқилишини ташкил қилади ва амалга оширади;

ваколатли давлат органлари ва ташкилотлари билан биргаликда норматив-ҳуқуқий ҳужжатлар ижроси ва тарғиботини таъминлаш бўйича “Йўл хариталари”ни ишлаб чиқади 
ва тасдиқланишини таъминлайди, уларнинг амалга оширилишини ташкил этади;

маҳаллаларда, таълим муассасаларида, меҳнат жамоаларида ва хонадонларда ҳуқуқий тарғибот тадбирларини ташкил қилишнинг концепцияларини ишлаб чиқади 
ва бунда қонун ҳужжатларини аҳолига оддий, содда ва тушунарли тилда етказилишини таъминлайди;

ваколатли давлат органлари ва ташкилотлари билан биргаликда қабул қилинган қонун ҳужжатларининг норма ва қоидаларини аҳолига тушунтириш бўйича намунавий ҳужжатлар йиғиндисини тайёрлайди;

Ўзбекистон Республикаси Олий Мажлиси Сенати, Қорақалпоғистон Республикаси Жўқорғи Кенгеси, халқ депутатлари вилоятлар ва Тошкент шаҳар Кенгашларида ҳар йили тегишлича вазирлик ва ҳудудий бошқармаларнинг ҳуқуқий тарғибот ва маърифатнинг аҳволи тўғрисидаги ахборотининг тайёрланишини ташкил этади;

б) янги қабул қилинган қонунлар ва бошқа норматив-ҳуқуқий ҳужжатларнинг моҳияти ва аҳамиятини етказиш соҳасида:

қонун ҳужжатларининг мазмуни ва моҳиятини батафсил тушунтириб берувчи таҳлилий материаллар (маъруза матнлари, слайдлар, инфографикалар, плакат, буклет, флаер, лифлет ва бошқалар) тайёрланишини ташкил қилади, уларни аҳоли ўртасида, шу жумладан оммавий ахборот воситалари ва Интернет тармоғи орқали тарқатади;

вазирлик таркибий бўлинмалари ходимлари ва тегишли соҳа мутахассислари билан бирга қабул қилинган янги қонун ҳужжатларининг мазмуни ва моҳиятини телевидение 
ва радио орқали кўргазмали ва таҳлилий тарзда ёритилишини ташкил қилади;
қонун ҳужжатларининг мазмуни ва моҳиятини ижтимоий тармоқларда ёритиш бўйича қисқача мазмундаги контент ва аннотациялар тайёрлаб, уларнинг тарқатилишини таъминлайди;

қонун ҳужжатларини етказиш бўйича Телеграм мессенджерида очилган “Ҳуқуқий ахборот” каналини узлуксиз юритилишини таъминлайди, унда янги қабул қилинган қонун ҳужжатларини тезкорлик билан таъминлаш чораларини кўриб боради;

ҳафта давомида қабул қилинган қонун ҳужжатларининг мазмуни ва моҳиятини телевидение орқали брифинг шаклида аҳолига етказиб борилишини ташкил қилади;

в) давлат органлари ва ташкилотларининг ҳуқуқий тарғибот соҳасидаги ишларини мувофиқлаштириш соҳасида:

давлат органлари ва ташкилотларининг ҳуқуқий тарғибот ва маърифат соҳасидаги ишларини мувофиқлаштиради ва уларга услубий раҳбарликни амалга оширади;

давлат органлари ва ташкилотларида ҳуқуқий тарғибот ҳолатини таҳлил қилади, мазкур соҳадаги ишларни такомиллаштириш бўйича таклифлар ишлаб чиқади;

Ҳуқуқий тарғибот ва маърифат бўйича давлат органлари ишларини мувофиқлаштириш бўйича идоралараро кенгашнинг (кейинги ўринларда Идоралараро кенгаш деб аталади) ишини ташкил этади;

Идоралараро кенгаш ва унинг ҳудудий комиссиялари фаолиятини ташкилий-техник жиҳатдан таъминлаш масалаларини ҳал қилади;

Идоралараро кенгаш ва унинг ҳудудий комиссияларининг иш режаси лойиҳасини тайёрлайди, Идоралараро кенгаш ва унинг ҳудудий комиссиялари муҳокамасига киритади ва тасдиқланган иш режасининг бажарилишини таъминлайди;

Идоралараро кенгаш ва унинг ҳудудий комиссияларининг навбатдаги мажлисига барча зарур материалларнинг ўз вақтида тайёрланишини таъминлайди ва манфаатдор ташкилотлардан зарур материаллар ва эксперт хулосаларини олади;

Идоралараро кенгаш ва унинг ҳудудий комиссияси мажлиси кун тартиби масаласи бўйича таҳлилий материаллар тайёрланишини ва мажлис ўтказилишини ташкил этади;
тушган мурожаатларни кўриб чиқади ҳамда Идоралараро кенгаш ва унинг ҳудудий комиссиялари ваколатига кирадиган масалалар бўйича қарорлар лойиҳаларини тайёрлайди;

Идоралараро кенгаш ва унинг ҳудудий комиссиялари кўриб чиқиши учун уларнинг қарорига мувофиқ бошқа материалларни тақдим этади.

г) бошқарманинг бошқа функционал вазифалари:
бошқарма фаолиятига оид масалалар бўйича жисмоний ва юридик шахслардан келиб тушган мурожаатларни кўриб чиқади ва ҳал қилади;

раҳбарият топшириқларига ва ўз ташаббусига кўра қонунлар ва бошқа норматив-ҳуқуқий ҳужжатлар лойиҳаларини ишлаб чиқади ёки ишлаб чиқишда иштирок этади;

Вазирлик ҳузуридаги “Инсон ва қонун” ҳуқуқий газетаси, “Huquq va burch” журнали таҳририятлари, шунингдек, Қорақалпоғистон Республикаси Адлия вазирлиги, вилоятлар 
ва Тошкент шаҳар адлия бошқармаларининг Ҳуқуқий тарғибот ва маърифат бўлимлари фаолиятига умумий раҳбарликни амалга оширади, уларнинг фаолиятини такомиллаштириш бўйича таклифлар ишлаб чиқиб, вазирлик раҳбариятига киритади;

вазирлик тизимига кирувчи ҳамда бошқа идоралар билан ўзаро ҳамкорликда 
илмий-амалий конференциялар, ўқув машғулотлари, давра суҳбатлари, семинарлар, учрашувлар ва очиқ мулоқотларни ўтказишни ташкил этади;

Бошқарма фаолияти соҳасидаги қонун ҳужжатларини қўллаш бўйича хулосалар тайёрлайди.
Бошқарма ўз ваколатлари доирасида бошқа функцияларни ҳам амалга ошириши мумкин.

III. Бошқарманинг ҳуқуқлари ва жавобгарлиги

6. Бошқарма ўзига юклатилган вазифалар ва функцияларни амалга ошириш учун қуйидаги ҳуқуқларга эгадир:

давлат органлари ва ташкилотлари томонидан ҳуқуқий тарғибот ва ҳуқуқий маърифат бўйича олиб борилган ишларни ўрганиш, шунингдек уларнинг ушбу йўналишдаги фаолиятини такомиллаштириш бўйича тавсиялар тайёрлаш;

ҳуқуқий тарғибот ва маърифат ишларини амалга ошириш учун зарур бўлган маълумотларни ташкилотлардан белгиланган тартибда талаб қилиб олиш;

аҳолининг турли қатламлари, шу жумладан тадбиркорлар ва ёшларнинг ҳуқуқий онги ва ҳуқуқий маданиятини юксалтириш, ҳуқуқий тарғиботни амалга оширишни такомиллаштириш бўйича таклифлар ишлаб чиқиш ва уларни раҳбариятга киритиш;

ҳуқуқий тарғибот ишларини амалга ошириш учун давлат органлари 
ва ташкилотларини, фуқаролик жамияти институтлари ва оммавий ахборот воситаларини, шунингдек мутахассислар, олимлар ва фуқароларни жалб қилиш;

давлат органлари ва ташкилотларининг ҳуқуқий тарғибот ва маърифат ишларини олиб боришга доир иш режалари, чора-тадбирлар режалари ҳамда дастурларини ва бошқа ҳужжатларини ўрганиш, уларни қайта кўриб чиқиш бўйича тавсиялар бериш;

вазирликлар, давлат қўмиталари, идоралар, таълим, илмий муассасалар ва бошқа ташкилотлардан қонунлар ва бошқа норматив-ҳуқуқий ҳужжатлар лойиҳалари бўйича хулосалар олиш ҳамда кўрсатиб ўтилган органлар ва ташкилотлар раҳбарлари билан келишган ҳолда ушбу лойиҳаларни тайёрлаш бўйича комиссиялар (ишчи гуруҳлари) ташкил этиш;

адлия органлари ва муассасаларининг ҳуқуқий тарғибот ва маърифат соҳасидаги  фаолиятини ўз ваколати доирасида текширади ва унинг натижалари юзасидан вазирлик раҳбариятига ахборот киритади;

адлия органлари ва муассасалари фаолиятини таъминлаш учун зарур бўлган тегишли бўлинмалар ташкил этиш, уларни қайта ташкил этиш ва тугатиш, шунингдек, уларнинг уставлари (низомлари)ни ишлаб чиқиш ва тасдиқлашда қатнашиш.

Бошқарма қонун ҳужжатларига мувофиқ бошқа ҳуқуқларга ҳам эга бўлиши мумкин.

7. Бошқарма:

ўзига юклатилган вазифалар ва функцияларнинг самарали бажарилиши, шунингдек, тегишли соҳадаги давлат сиёсатининг самарали амалга оширилиши;

фаолияти билан боғлиқ прогноз кўрсаткичларга сўзсиз эришилишини таъминлаши;

Вазирлар Маҳкамасига ва Президенти девонига киритиладиган норматив-ҳуқуқий ҳужжатлар ва бошқа ҳужжатлар лойиҳалари, шунингдек, соҳага доир вазирлик томонидан қабул қилинадиган буйруқлар амалга оширилишининг сифати, пировард натижалари 
ва оқибатлари;

ўз фаолияти соҳасини ривожлантириш бўйича дастурлар, тадбирлар режалари, “йўл хариталари” ва бошқа дастурий ҳужжатларнинг самарали амалга оширилиши учун жавобгардир.

IV. Бошқарма фаолиятини ташкил қилиш

8. Бошқармага вазир томонидан лавозимга тайинланадиган Бошқарма бошлиғи раҳбарлик қилади. Бошқарма бошлиғи ўз фаолиятида бевосита вазир ўринбосарига бўйсунади ва унинг олдида ҳисобдордир.
Бошқармасинг бошқарма бошлиғи лавозимидан ташқари бошқа бошқарув лавозимларига, истисно тариқасида, олий юридик маълумотли ходимлардан ташқари олий маълумотли журналист, филолог ёки ҳуқуқий тарғибот ишларини ташкил қилиш ва амалга оширишда юқори малака, тажриба ва касбий лаёқатга эга бўлган бошқа олий маълумотли кадрлар ҳам ишга қабул қилиниши мумкин.

9. Бошқарма бошлиғи:

бошқарма фаолиятига бевосита умумий раҳбарлик қилиш, унга юкланган вазифалар ва функциялар бажарилишини ташкил этиш;

бўлимларнинг фаолиятини мувофиқлаштириш, бошқарма ходимлари ўртасида вазифаларни тақсимлаш ва функционал вазифалар ва аниқ топшириқларнинг бажарилиши учун ҳар бир ходимнинг жавобгарлик доирасини белгилаш;

бошқарма ва унга идоравий мансуб адлия муассасалари фаолиятини ўз ваколатлари доирасида мувофиқлаштириш;

бошқарма ходимлари томонидан Ўзбекистон Республикаси Президенти ва Ўзбекистон Республикаси Вазирлар Маҳкамасининг қарорлари ва топшириқлари ижросини таъминлаш, ижро интизомини мустаҳкамлаш бўйича комплекс амалий чора-тадбирларни амалга ошириш, шунингдек, Ўзбекистон Республикаси Президентининг “Ўзбекистон Республикаси Президентининг ҳужжатлари ва топшириқлари самарали ва натижали ижро этилиши, шунингдек ижро интизоми мустаҳкамланиши учун Ўзбекистон Республикаси Президенти Давлат маслаҳатчиларининг, Вазирлар Маҳкамаси ва унинг комплекслари, давлат ва хўжалик бошқаруви органлари, шунингдек барча даражалардаги ҳокимликлар раҳбарларининг шахсий жавобгарлиги тўғрисида” 2017 йил 11 апрелдаги ПҚ–2881-сон қарори ва бошқа қонун ҳужжатларига мувофиқ топшириқларнинг ўз вақтида ва сифатли бажарилиши учун бошқарма ходимларининг шахсий масъулиятини ошириш чора-тадбирларини кўриш;

вазирлик ҳайъати қарорлари, вазир ва унинг ўринбосарлари буйруқлари ҳамда топшириқлари ўз вақтида ва сифатли бажарилишини таъминлаш;

бошқарманинг ҳар чораклик иш режалари ишлаб чиқилишини таъминлаш, уларни тасдиқлаш учун киритиш, уларда кўрсатилган вазифалар ва тадбирлар ўз вақтида 
ва сифатли бажарилишини таъминлаш; 

бошқармага юкланган вазифа ва функцияларнинг бажарилишини назорат қилиш 
ва мувофиқлаштириш, вазирлик ҳудудий тузилмалари ва идоравий мансуб ташкилотлар фаолиятига амалий ва услубий ёрдам кўрсатиш;

бошқарма фаолияти соҳаларига оид қонун ҳужжатлари ва ҳуқуқни қўллаш амалиётини такомиллаштириш бўйича таклифларни ишлаб чиқиш ва уларни кўриб чиқиш учун вазирлик раҳбариятига киритиш;

бошқармада кадрларни танлаш ва жой-жойига қўйишда вазир ўринбосарларига таклифлар тақдим этиш, профессионаллиги, ўз ишини билиши, амалий тажрибага, юксак ишчанлик ва маънавий-ахлоқий фазилатларга эга эканлиги кафолатини таъминлаш, уларнинг касб малакасини ошириш чораларини кўриш, бошқармада кадрлар захирасини шакллантириш;

норматив-ҳуқуқий ҳужжатлар лойиҳалари бошқарма томонидан сифатли ишлаб чиқилишини ташкил этиш, лойиҳаларни кейинчалик вазирлик раҳбарияти томонидан 
кўриб чиқиш, имзолаш (виза қўйиш) учун кўриб чиқиш ва виза қўйиш, уларнинг Ўзбекистон Республикаси Президенти девони Регламенти ва Вазирлар Маҳкамаси Регламенти талабларига қатъий мувофиқ равишда Вазирлар Маҳкамасига ўз вақтида киритилишини таъминлаш, вазирлик раҳбариятининг топшириғи бўйича норматив-
ҳуқуқий ҳужжатлар лойиҳаларини Вазирлар Маҳкамаси аппаратида ишлаб чиқишда иштирок этиш;

хизмат сафарларини Ўзбекистон Республикаси Президентининг “Мансабдор шахсларнинг хорижий мамлакатларга чиқиш тартибини такомиллаштириш чора-тадбирлари тўғрисида” 2014 йил 5 мартдаги ПҚ–2142-сон ва “Хорижий хизмат сафарларида бўлишнинг самарадорлиги ва хорижий делегацияларнинг Ўзбекистон Республикасига ташрифини ташкил этиш учун мансабдор шахсларнинг шахсий жавобгарлигини янада ошириш чора-тадбирлари тўғрисида” 2017 йил 3 августдаги 
ПҚ–3170-сон қарорлари талабларига мувофиқ амалга ошириш, хизмат сафарлари асосланганлиги, самарадорлиги ва натижадорлигини, сафар учун ажратиладиган маблағлардан мақсадли ва оқилона фойдаланишни таъминлаш;

бошқармага тақдим этилган таклифлар ва норматив-ҳуқуқий ҳужжатлар лойиҳаларини тўлиқ ва ҳар томонлама кўриб чиқиш;

бошқарма ходимлари фаолияти самарадорлиги ва натижадорлигини мунтазам равишда танқидий таҳлил қилиш, йиғилишларда уларнинг шахсий ҳисоботларини эшитиш, уларнинг якунлари бўйича зарур чора-тадбирларни кўриш;

Ўзбекистон Республикаси Адлия вазирлиги ходимларининг Одоб-ахлоқ қоидалари талабларига риоя этиш;

“Коррупцияга қарши курашиш тўғрисида”ги Ўзбекистон Республикаси Қонуни талабларига мувофиқ бошқармада коррупция ва бошқа ҳуқуқбузарликларнинг олдини олиш чораларини кўриш, шунингдек ҳуқуқни қўллаш амалиётини ва қонун ҳужжатларини такомиллаштиришга доир чора-тадбирларни ишлаб чиқиш ва амалга ошириш орқали уларнинг содир этилишига кўмаклашувчи сабаблар ва шарт-шароитларни аниқлаш, таҳлил қилиш, бартараф этиш;

жисмоний ва юридик шахсларнинг мурожаатларини кўриб чиқиш, аҳоли билан тўғридан-тўғри ва очиқ мулоқотни йўлга қўйиш, мунтазам равишда шахсий, шу жумладан сайёр қабуллар ўтказиш;

Ўзбекистон Республикаси Президентининг Халқ қабулхоналари билан самарали ҳамкорлик қилиш, уларнинг фаолиятида Ўзбекистон Республикаси Президентининг “Жисмоний ва юридик шахсларнинг мурожаатлари билан ишлаш тизимини тубдан такомиллаштиришга доир чора-тадбирлар тўғрисида” 2016 йил 28 декабрдаги ПФ–4904-сон Фармонига мувофиқ фаол иштирок этиш, жисмоний ва юридик шахсларнинг Ўзбекистон Республикаси Президентининг Виртуал қабулхонасидан тушган мурожаатларини ўз вақтида ва тўлақонли кўриб чиқиш;

давлат сирига киритилган маълумотлар ва махфий ахборот билан ишлашда қонун ҳужжатлари талабларига риоя қилиш; 

вазирлик раҳбариятига ходимларни рағбатлантириш, интизомий жавобгарликка тортиш тўғрисида таклифлар киритиш;

бошқарма фаолиятига дахлдор масалаларни муҳокама қилиш, тегишли дастурлар, режалар ва бошқа топшириқларнинг бажарилишини назорат қилиш учун бошқарманинг барча ходимлари иштирокида тезкор йиғилишлар ўтказиш;

бошқарма ходимларидан меҳнат интизомини бузганлик, юклатилган вазифаларни ўз вақтида ёки лозим даражада бажармаганлик ҳолатлари юзасидан тушунтиришлар олиш;

ўз ваколати доирасида тегишли ҳужжатларни имзолаш;

қонун ҳужжатларига мувофиқ бошқа ваколатларни амалга оширади.

10. Бошқарма қуйидаги 2 та бўлимдан иборат:

1) Ҳуқуқий онг ва ҳуқуқий маданиятни ошириш бўлими;
2) Янги қабул қилинган қонун ҳужжатлари мазмунини етказиш бўлими.
11. Бошқарма ходимлари ўз фаолиятини вазирлик раҳбарияти билан келишилган 
ва тасдиқланган мансаб йўриқномаларига мувофиқ амалга оширадилар.

12. Бошқарма ходимлари хизмат вазифаларини бажариш вақтида, юклатилган ваколатлар доирасидан четга чиққанликлари, шунингдек ҳуқуққа хилоф ҳаракатлар ёки ҳаракатсизлиги, хизмат вазифаларини бажармаганликлари ёхуд лозим даражада бажармаганликлари ва хизмат этикаси қоидаларини бузганликлари учун қонун ҳужжатларида белгиланган тартибда интизомий ёки бошқа жавобгарликка тортиладилар.
